
PREDMET: Odgovori na vijećnička pitanja sa 17. sjednice Gradskog  

                     vijeća Zavidovići održane 29.04.2026. godine, dostavljaju se 

 

 

Povodom vijećničkih pitanja postavljenih na 17. sjednici Gradskog vijeća Zavidovići 

održanoj 29.04.2026. godine, dostavljamo odgovore na iste kako slijedi: 

 

1. VIJEĆNIČKO PITANJE VIJEĆNIKA ADMIRA FOJNICE 

 

Vijećnik Admir Fojnica: „Poštovani/a, na osnovu članova 8. i 87. Poslovnika o radu 

Gradskog vijeća Zavidovići, kao vijećnik Gradskog vijeće postavljam nekoliko pitanja iz 

oblasti civilne zaštite. 

S obzirom da je Budžetom Grada Zavidovići za 2026. godinu predviđen znatno veći 

iznos za potrebe civilne zaštite što je za svaku pohvalu, znamo koliko je dobro premljena, 

spremna i obučena civilna zaštita potrebna našem gradu, želim postaviti nekoliko vijećničkih 

pitanja: 

1) Da li je donesen Program razvoja zaštite i spašavanja od prirodnih i drugih nesreća 

Grada Zavidovići za period 2025-2029? 

2) Da li je osigurano funkcionisanje operativnog centra civilne zaštite i kako 

funkcioniše sami sistem? 

3) Da li je donesen plan zaštite i spašavanja od prirodnih nesreća i da li se redovno 

provode vježbe i obuka ljudi? 

4) Da li su planirane obuke evakuacije školske djece u osnovnim i srednjim školama?“ 

 

Odgovor na vijećničko pitanje (Odgovor je sačinjen na osnovu akta Službe za upravu 

civilne zaštite, broj: 07-45-20-112/26 od 25.05.2026. godine):   

1) Program razvoja zaštite i spašavanja od prirodnih i drugih nesreća Grada Zavidovići 

za period 2025.-2029. godina nije donesen. Služba za upravu civilne zaštite trenutno prikuplja 

podatke i potrebne informacije, te analizira Program razvoja zaštite i spašavanja od prirodnih i 

drugih nesreća ZDK za period 2025.-2031. godina koji je usvojen krajem 2025. godine i sa 

kojim se treba uskladiti i Program razvoja zaštite i spašavanja od prirodnih i drugih nesreća 

Grada Zavidovići. Izmjenom zakonskih propisa sada je omogućeno da se Program razvoja 

zaštite i spašavanja od prirodnih i drugih nesreća može donijeti na period od 5-7 godina. 

2)  Funkcionisanje Operativnog centra civilne zaštite je osigurano. U skladu sa 

Zakonom o zaštiti i spašavanju ljudi i materijalnih dobara od prirodnih i drugih nesreća i 

Pravilnikom o organizovanju i funkcionisanju operativnih centara civilne zaštite Operativni 

centar civilne zaštite Grada Zavidovići formiran je 2005. godine. Operativni centar ima jedno 

uposleno stručno osposobljeno lice, i smješten je u zgradi gradske uprave Grada Zavidovići. U 

slučaju prirodne ili druge nesreće vrši se mobilizacija 4 pripadnika operativog centra kako bi se 

osiguralo radno vrijeme od 00-24 sata. Operativni centar civilne zaštite Grada Zavidovići je u 

potpunosti opremljen i funkcionalan u skladu sa Pravilnikom o organizovanju i funkcionisanju 

operativnih centara civilne zašite, i to: 

1. Telefonija: 

− broj direktnih PTT priključaka – 2 (direktan i fax broj), 

− besplatni /hitni/ broj civilne zaštite za građane 121. 

2. HF Uređaj (KT), mogućnost uspostave radioveze sa susjednim općinama, kantonalnom 

i Federalnom upravom CZ: 

− Operativni centar je opremljen savremenim baznim KT uređajem - KENWOOD 

TS 570 koji je smješten u Operativnom centru (F/o=30 Mhz,100 W),   

− Uređaj je funkcionalan od 2005. godine, antena (INVERTE D V) postavljena na 

krov zgrade, sa mogućnošću rada na radioamaterskim frekvencijama (7,14,21 i 28 

MHz) sa više općina i gradova u BiH i šire u susjednim zemljama. 

3. VHF-UHF radio uređaji (UKT), područje Grada u potpunosti je pokriveno  UKT radio 

vezom: 

− 2 repetitora na području Grada: 1 fiksni repetitor na dominantnoj koti (planina 

Klek) i 1 mobilni repetitor (GR 500) koji se po potrebi aktivira na područje  

prirodne nesreće i  sl.,  

− Operativni Centar posjeduje 1 Baznu VHF stanicu (HYT TM 800 i 29 mobilnih-

ručnih UKT radiostanica (na korištenju kod Profesionalne vatrogasne jedinice, 

mjesnim zajednicama i za potrebe Gradskog štaba), na krovu općine postavljene 

dvije antene za rad na UKT području (gepejka i jagica) što nam daje mogućnost  

povezanosti UKT vezom  sa  PU Zavidovići,  ŠPD-om, elektrodistribucijom i svim 

subjektima korisnicima UKT veze). 

− Posjeduje i 4 mobilne radiostanice za rad na svim bandovima – opsezima (KT i 

VHF području), od kojih su po jedna postavljene u mjesnoj zajednici Ribnica i 

Gornji Gostović, odnosno sliv rijeke Krivaje i Gostović, a jedna je data i GSS 

Stanici – Zavidovići.   

− Sve gore navedeno je operativno, odnosno u funkciji. Za rad se koristi frekvencija 

odobrene od Regulatorne agencije. Oba repetitora rade na tim frekvencijama sa 

mogućnostima dodatnih programiranja, kao i bazna i mobilne stanice koje u 

potpunosti zadovoljavaju sve potrebe.     

4. LAN mreža, uspostava veze sa susjednim općinama, Kantonalnom i Federalnom 

upravom putem računarske veze - MODEMOM  ili  internetom. 

Pored gore navedenog Operativni centar civilne zaštite općine Zavidovići posjeduje i 

sljedeće: 

− uspostavljen je i provjeren novi Digitalni sistem za aktiviranje sistema-sirena za 

javno uzbunjivanje po novom Pravilniku i znacima uzbunjivanja, aktiviranje se vrši 

iz Operativnog centra, 

− ručne prenosive sirene za javno uzbunjivanje, 

− GPS satelitsko očitavanje lokacije bilo gdje na području općine, što uveliko 

pomaže prilikom određivanja lokacija za deminiranje, trajno obilježavanje i sl., 

− Topografska karta BiH 1:200 000, 

− Topografska karta Ze-do kantona podjeljena po općinama  1:50 000, 

− Pregledna karta općine Zavidovići 1:50 000  i 1:25 000, 

− Agregat Energy 2,8 KW (u slučaju nestanka električne energije Operativni centar 

bi nesmetano radio). 

Operativni centar civilne zaštite Grada Zavidovići zadovoljava sve naše trenutne 

potrebe. Naročito treba istaći da je u najtežim uslovima tokom prirordne nesreće poplave i 

klizišta 2014. godine naš Operativni centar funkcionisao bez ikavih problema i padova, u 

punom kapacitetu (sve informacije, radioveze, naredbe, sjednice štaba i dr.), a pored toga 

preuzimani su i određeni pozivi na broj 121 upućeni sa općina Maglaj (pad sistema veze u 

Maglaju) i Žepče (tada nisu imali formiran Operativni centar). 

Za sve eventualne nejasnoće i dodatne informacije, a obzirom da se radi o obimnijem 

materijalu iz domena rada Operativnih centara civilne zaštite (prije svega mislimo na 

prikupljanje i dostavljanje informacija, redovno i vanredno informisanje, postupke u slučaju 

informacija za koje Operativni centar nije nadležan, subjekti kojima se dostavljaju informacije, 

rokovi za izvještaje i informacije, davanje informacija sredstvima informisanja, vođenja knjiga 

evidencija, obaveze emitovanja informacija prema zahtjevu nadležnog operativnog centra, 

informacije koje dostavljaju davaoci informacija, komunkacije operativnog centra sa 

davaocima informacija, načinu rada opretivnog centra poslije nastanka prirodne i druge 

nesreće, liste pitanja o svim vrstama prirodnih i drugih nesreća i dr.), pozivamo Vas da u  

skladu sa vašim vremenom i mogućnostima posjetite našu Službu civilne zaštite i operativni 

centar, a sve u cilju što potpunijeg i jasnijeg informisanja i odgovora na veše postavljeno 

pitanje. 

 

3) Donesen je Plan zaštite i spašavanja ljudi i materijalnih dobara od prirodnih i drugih 

nesreća na području Grada Zavidovići, i isti je ažuriran u februaru 2026. godine. Vježbe i 

obuke se povremeno provode sa strukturama civilne zaštite (profesionalna vatrogasna jedinica, 

povjerenici civilne zaštite, službi i jedinica zaštite i spašavanja, crveni križ). Obzirom da je u 

2026. godini izvršeno postavljenje novih povjerenika civilne zaštite po mjesnim zajednicama, 

te je planirano i formiranje novih službi zaštite i spašvanja urađen je i Nastavni plan i program 

obučavanja struktura civilne zaštite Grada Zavidovići za period 2026.-2027. godina. 

 

4) Provođenje obuke evakuacije školske djece u osnovnim i srednjim školama vrše 

uprave škola, odnosno javnih ustanova, a sve u skladu sa planskim dokumentima zaštite i 

spašavanja koje prema zakonskim propisima moraju imati. Služba za upravu civilne zaštite 

može pružiti svu potrebnu pomoć ukoliko za to postoji interes javnih ustanova. 

 

2. VIJEĆNIČKO PITANJE VIJEĆNIKA AJDINA POLIĆA 

 

Vijećnik Ajdin Polić: Vijećničko pitanje u ime Kluba vijećnika ,,Snaga Naroda“ 

„Poštovani, u okviru ovlaštenja koja imamo u skladu sa odredbama Poslovnika o radu 

Gradskog vijeća Zavidovići, ispred Kluba vijećnika ,,Snaga Naroda'', postavljamo vijećnička 

pitanja na koje tražimo odgovore od Gradonačelnice, resorne službe, nadležnog pravobranioca, 

svako iz svoje oblasti. 

Pretragama po portalu Geoportal i Katastar, u vezi realizacije infrastrukturnog projekta 

naišli smo na određene stvari koje nisu logične ili u najmanju ruku su nejasne, a vjerujem niti 

većini vas jer se nismo susretali sa tim stvarima te shodno tome, postavljamo sljedeća pitanja: 

1. Na osnovu kojih zakonskih i podzakonskih propisa, kao i eventualnih instrukcija 

nadležnih organa, je izvršen upis Federacije Bosne i Hercegovine kao posjednika na 

katastarskim česticama na području općine Zavidovići? 

2. Da li su za navedene upise donesena pojedinačna upravna rješenja, te ukoliko jesu, 

tražimo dostavu: 

. pravnog osnova, 

. broja i datuma rješenja, 

. organa koji je donio rješenja. 

3. Koliki je ukupan broj katastarskih čestica na kojima je izvršen upis Federacije BiH 

kao posjednika, te u kojem vremenskom periodu su ti upisi izvršeni? 

4. Koja su službena lica vršila navedene upise i po čijem nalogu (internom ili eksternom 

aktu)? 

5. Da li je za navedene upise postojala saglasnost ili instrukcija Federalna uprava za 

geodetske i imovinsko-pravne poslove ili drugog nadležnog organa? 

Tražimo da nam se odgovor dostavi u skladu sa rokovima propisanim odredbama 

Poslovnika o radu Gradskog vijeća i u pisanoj formi.“ 

 

Odgovor na vijećničko pitanje (Odgovor je sačinjen na osnovu akta Službe za upravu 

geodetskih, imovinskopravnih poslova i urbanizam, broj: 06-45-19/26-AP-21 od 15.05.2026. 

godine): Rješavajući po zahtjevu Federalnog ministarstva poljoprivrede, vodoprivrede i 

šumarstva, za promjenu korisnika u katastru zemljišta, Služba za upravu geodetskih, 

imovinskopravnih poslova i urbanizma, a na osnovu Zakona o premjeru i katastru zemljišta 

(„Službeni list SRBiH“, broj: 14/78, 12/87, 26/90 i „Službeni list RBiH“, broj: 4/93 i 13/94), 

Uredbe o šumama („Službene novine FBiH“, broj: 83/09), dnijela je Rješenje broj: 06-31-

337/09 od 16.02.2011. godine, kojim je dozvolila promjene korisnika na šumi i šumskom 

zemljištu upisanom u katastru općine Zavidovići kao posjed DRSV IP „Krivaja“ dd. 

Zavidovići i to na nekretninama upisanim u posjedovnim listovima bliže označenim u 

navedenom rješenju koje dostavljamo u prilogu, a u korist Bosne i Hercegovine - Federacije 

Bosne i Hercegovine. 

Na osnovu navedenog Rješenja izvršene su i promjene korisnika u katastarskom 

operatu Općine Zavidovići. 

 
 

3. VIJEĆNIČKO PITANJE VIJEĆNIKA SANELA JALMANOVIĆA 

 

Vijećnik Sanel Jalmanović: Vijećničko pitanje u ime Kluba vijećnika ,,Snaga Naroda“ 

„Poštovani, u okviru ovlaštenja koja imamo u skladu sa odredbama Poslovnika o radu 

Gradskog vijeća Zavidovići, ispred Kluba vijećnika ,,Snaga Naroda“, postavljamo vijećnička 

pitanja na koje tražimo odgovore od Gadonačelnice, resorne službe, nadležnog pravobranioca, 

svako iz svoje oblasti. 

Na jednoj od predhodnih sjednica Gradskog vijeća Zavidovići donijeli smo ili usvojili 

odluku o određivanju Industrijske zone Vozuća. 

Interesuju nas, a građane MZ Vozuća posebno, odgovori na sljedeća pitanja: 

- Dokle smo došli s tim postupanjem? 

- U kojoj fazi je? 

- Da li je izvršena parcelizacija industrijske zone? 

- Da li smo završili postupke oko katastarske i ZK uknjižbe? 

- Koja je veličina industrijske zone u vlasništvu Grada Zavidovića? 

- Imamo li na raspolaganju i koliko sredstava za njeno infrastrukturno opremanje? 

- Koliko bi eventualno mogli očekivati sredstava sa viših nivoa vlasti, kantonalni i federalni? 

- Kada možemo očekivati da će biti okončan postupak uspostavljanja zone te stavljanje iste na 

raspolaganje zainteresovanim investitorima? 

- Da li su određene djelatnosti koje bi se mogle izvoditi u navedenoj industrijskoj zoni? 

Tražimo da nam se odgovor sa prilozima, skicama i drugim relevantnim materijalima 

koji potkrepljuju traženo dostavi u skladu sa rokovima propisanim odredbama Poslovnika o 

radu Gradskog vijeća i u pisanoj formi.“ 

 

Odgovor na vijećničko pitanje (Odgovor je sačinjen na osnovu akta Službe za upravu 

geodetskih, imovinskopravnih poslova i urbanizam): U vezi poslovno-privredne zone Vozuća 

nadležna Služba upravu geodetskih, imovinskopravnih poslova i urbanizma je izvršila 

provođenje parcelacije na osnovu usvojenog „Plana parcelacije Vozuća“ i Odluke o 

provođenju plana parcelacije za lokalitet poslovno-privredne zone Vozuća, te je formirala 6 

građevinskih parcela i jednu parcelu koja predstavlja dio saobraćajne komunikacije u samoj 

zoni, a koje su sve nastale od k.č. 217/1 ko. Vozuća. 

Svih 7 (sedam) parcela su upisane u katastarskom operatu kao posjed Grada Zavidovići, 

odnosno upisane su kao vlasništvo Grada Zavidovići u ZK uredu pri Općinskom sudu u 

Zavidovićima sa dijelom 1/1. 

Ukupna površina parcela u poslovno-privrednoj zoni Vozuća u vlasništvu grada iznosi 

30.689 m2 zajedno sa formiranim dijelom saobraćajnice. 

U privredno-poslovnu zonu Vozuća ulaze i druge parcele koje nisu u vlasništvu grada 

Zavidovići i za iste još nije provedena parcelacija iz razloga što se nalaze u vlasništvu „DRSV 

FBiH Bosna i Hercegovina“ sa dijelom 1/1, te se kao takve trenutno ne mogu prometovat. 

Trenutno nadležna Služba za upravu geodetskih, imovinskopravnih poslova i 

urbanizma provodi postupak pripreme prodaje 6 gore navedenih parcela u vlasništvu Grada 

Zavidovići te će se nakon usvajanja Odluke o uslovima i načinima prodaje građevinskog 

zemljišta, steći uslovi da se pristupi oglašavanju gore navedenih parcela javnoj prodaji putem 

licitacije. 

 Na ovaj  način  bi se osigurala finansijska sredstva za infrastrukturno opremanje gore 

navedenog zemljišta. 

Namjena privredno-poslovne zone Vozuća je za izgradnju privrednih objekata (srednja 

i mala preduzeća) u čijem sastavu su proizvodne, uslužne ili skladišne hale i poslovni objekti 

(administrativni, trgovački, uslužni i sl.). 
 

 

4. VIJEĆNIČKO PITANJE VIJEĆNIKA ASIMA DŽINDE 

 

Vijećnik Asim Džindo: Vijećničko pitanje 

 „Na osnovu članova 8. i 87. Poslovnika o radu Gradskog vijeća Zavidovići, kao 

vijećnik Gradskog vijeća Zavidovići postavljam sljedeće vijećničko pitanje: 

Tražim od nadležnih gradskih službi da dostave detaljnu informaciju o radu Gradskog 

vijeća u segmentu vijećničkih inicijativa za period posljednjih šest (6) godina, odnosno za 

tekući i prethodni mandat, i to: 

1. Koliko je inicijativa usvojeno od strane Gradskog vijeća; 

2. Koliko usvojenih inicijativa je u potpunosti realizovano; 

3. Koliko inicijativa nije realizovano, te koji su razlozi njihove nerealizacije; 

4. Da li nadležne gradske službe vode evidenciju o realizaciji inicijativa i odluka Gradskog 

vijeća; 

5. Na koji način se prati izvršenje usvojenih inicijativa i da li postoji sistem izvještavanja 

prema Gradskom vijeću o stepenu njihove realizacije. 

Od nadležnih službi zahtijevam da odgovore dostave u pisanoj formi, uz jasno 

strukturirane podatke i eventualne prateće tabele. Vijećničko pitanje upućuje se nadležnim 

gradskim službama. 

Odgovor na vijećničko pitanje: (Odgovor je sačinjen na osnovu akta  Stručne službe 

Gradskog vijeća, broj: 01-04-1058/26-AP-2 od 25.05.2026. godine): Obrada predmetnog 

vijećničkog pitanja je u toku, a obzirom na obimnost materijala za traženi period, odgovor na 

predmetnu inicijativu bit će dostavljen za narednu sjednicu  Gradskog vijeća. 

  
 

5. VIJEĆNIČKA PITANJA VIJEĆNIKA ŠEMSUDINA SKEJIĆA 

 

1. Vijećnik Šemsudin Skejić: „Na osnovu člana 8. i 87. Poslovnika o radu Gradskog 

vijeća, postavljam viječničko pitanje: 

1. Da li je za objekat koji se gradi na k.č. 1127/2 k.o. Zavidovići izdata urbanistička saglasnost 

i odobrenje za građenje,   

1.1 Da li je u procesu izdavanja urbanističke saglasnosti i odobrenja za građenje ispoštovana 

Odluka o pristupanju izradi Urbanističkog plana (član 13a. i član 13b. Odluke) 

Član 13b. pomenute odluke nalaže da će do usvajanja UP nadležna služba u postupcima 

izdavanja Urbanističke saglasnosti i odobrenja za građenje pribavljati stručnu ocjenu nosioca 

izrade Urbanističkog plana u skladu sa članom 188. Zakona o prostornom uređenju i građenju 

(;,Službene novine ZE-DO Kantona" broj17/23). 

1.2 Da li su investitor i izvođač radova postupili u skladu sa izdatim odobrenjem za građenje u 

dijelu koji se odnosi na mikro lokaciju i spratnost objekta.  

1.3 Da odgovor na navedena pitanja dostavi služba nadležna za izdavanje odobrenja kao i 

građevinski inspektor. 

 

OBRAZLOŽENJE 

Razlog za postavljena pitanja: 

Na predmetnoj lokaciji predviđenaje gradnja stambene zgrade sa 5 etaža u neposrednoj 

blizini susjednog nižeg objekta koji više neće imati osnovne uslove Za stanovanje. 

1. Da li je za objekat koji se gradi na k.č. 1233/1 k.o. Zavidovići izdata Urbanistička 

saglasnost i odobrenje za građenje. 

1.1. Da li su investitor i izvođač radova postupili u skladu sa izdatim odobrenjem za građenje u 

dijelu koji se odnosi na mkro lokaciju i spratnost objekta. 

Zajedničko za jednu i drugu lokaciju je to da se gradnjom novih objekata onemogućeava 

normalno korištenje susjednih objekata za humano življenje. 

3. Da li je za objekat koji se gradi na k.č. 1295/10, k.o. Zavidovići izdata urbanistička 

saglasnost i odobrenje za građenje, 

3.1. Dalije u procesu izdavanja urbanističke saglasnosti i odobrenja za građenje ispoštovana 

odluka o pristupanju izradi urbanističkog plana Zavidovići, 

3.2. Dali su investitor  i izvođač radova postupili u skladu sa izdatom urbanističkom 

saglasnosti i odobrenjem za građenje u dijelu koji se odnosi na mikro lokaciju, 

3.3. Tražim da odgovor dostave nadležne službe i građevinski inspektor.“ 

 

Odgovor na vijećničko pitanje (Odgovor je sačinjen na osnovu akta Službe za upravu 

geodetskih, imovinskopravnih poslova i urbanizam, broj: 06-45-19/26-AP-21 od 15.05.2026. 

godine):   

a) 

Za objekat koji se gradi na k.č. 1127/2 k.o. Zavidovići je izdata urbanistička saglasnost broj: 

06-19-144/24-UP-1-2 od 26.01.2024. godine i odobrenje za građenje broj: 06-19-997/24-UP-1-

2 od 15.07.2024. godine poštujući Odluku o stavljanju van snage Urbanističkog plana općine 

Zavidovići, Podneska Ministarstva za prostorno uređenje, promet i komunikacije i zaštitu 

okoline Zeničko-dobojskog kantona kao i Odluku o pristupanju izradi Urbanističkog plana. 

b)  

Za objekat koji se gradi na k.č. 1233/1 k.o. Zavidovići je izdata Lokacijska informacija broj: 

06/20-19-3260/21-UP-1-4 od 27.10.2021. godine (u međuvremenu došlo je do promjene 

investitora) i odobrenje za građenje broj: 06-19-5505/22-UP-1-3  06.02.2024. godine   

poštujući Odluku o stavljanju van snage Urbanističkog plana općine Zavidovići, Podneska 

Ministarstva za prostorno uređenje, promet i komunikacije i zaštitu okoline Zeničko-dobojskog 

kantona kao i Odluku o pristupanju izradi Urbanističkog plana. 

 

c)  

Za objekat koji se gradi na k.č. 1127/2 k.o. Zavidovići je izdata urbanistička saglasnost broj: 

06-19-3088/25-UP-1-2 od 31.12.2025. godine i odobrenje za građenje broj: 06-19-950/26-UP-

1-3 od 27.03.2026. godine poštujući Odluku o stavljanju van snage Urbanističkog plana općine 

Zavidovići, Podneska Ministarstva za prostorno uređenje, promet i komunikacije i zaštitu 

okoline Zeničko-dobojskog kantona kao i Odluku o pristupanju izradi Urbanističkog plana. 

 

Investitor i izvođač radova dužni su u svemu se pridržavati uslova koji su navedeni u  

urbanističkoj saglasnosti i odobrenju za građenje a o izvođenju radova kontrolu i potrebnu 

dokumentaciju dužan je voditi imenovani nadzorni organ. 

 

Odgovor na vijećničko pitanje (Odgovor je sačinjen na osnovu akta Službe za upravu 

privrede, lokalni razvoj, infrastrukturu i međunarodnu saradnju, broj: 03-45-8-173/26 od 

15.05.2026. godine):  U prilogu je odgovor Građevinsko-urbanističkog inspektora, broj: 03-45-

8-172/26  od 15.05.2026. godine. 

 

2. Vijećnik Šemsudin Skejić: „Na osnovu člana 8. i 87. Poslovnika o radu Gradskog vijeća, 

postavljam viječničko pitanje: 

Kada će na dnevni red sjednice Gradskog vijeća biti uvrštena tačka dnevnog reda, 

Stanje imovine u vlasništvu grada u cilju povrata uzurpiranih zemljišnih parcela i realizacija  

Zaključka Gradskog vijeća broj: 01-04-2045/23-AP-04 od 31.01.2024. godine  

 

OBRAZLOŽENJE 

1/  Programom rada Gradskog vijeća za 2025. godinu pod rednim brojem 15 sa rokom juli 

2025. godine pod nazivom „Stanje imovine u vlasništvu grada“, predviđeno je razmatranje 

problematike povrata uzurpiranog zemljišta u vlasništvu grada. 

2/  Programom rada Gradskog vijeća za 2026.godinu pod rednim brojem 24. rok mart 2026. 

godine pod nazivom ,,Izvještaj o povratu uzurpiranih zemljišnih parcela u vlasništvu grada" sa 

prijedlogom mjere za realizaciju zaključka gradskog vijeća broj 01-04-2045/23-AP-04 od 

31.01.2024. godine. 

Ovim putem tražim da se navedena problematika uvrsti na dnevni redjedne od narednih 

sjednica , a najdalje do 31 .jula 2026. godine.“ 

 

Odgovor na vijećničko pitanje (Odgovor je sačinjen od strane Stručne službe 

gradonačelnika): Informacija o imovini Grada Zavidovići, koja će uključiti i informaciju 

uzurpiranog zemljišta u vlasništvu, Planirana je da se razmatra u julu 2026. godine kako je 

određeno Programom rada Gradskog vijeća Zavidovići za 2026. godinu. 

 

3. Vijećnik Šemsudin Skejić: Ukratko, nisam zadovoljan jer odgovor nije precizirao da li su 

određeni podaci dostavljeni. Ali jeste data konstatacija da više nema podataka koji će biti dati 

podnosiocu izrade Urbanističkog plana i da po tome nosioc izrade radi. Ja samo molim da 

pogledate još jedno pitanje, ja mislim da podaci u saobraćaju nisu dostavljani i mislim da će 

morati biti dostavljeni, a ja nisam zadovoljan jer konkretno nije rečeno ništa i molim da u 

skladu sa radom Gradskog vijeća dostavite drugi Izvještaj o mehanici izrade Urbanističkog 

plana... 

 

Odgovor na dopunsko vijećničko pitanje (Odgovor je sačinjen na osnovu informacija od 

Službe za upravu geodetskih, imovinskopravnih poslova i urbanizam): Odgovor na dopunsko 

vijećničko pitanje će biti dostavljeno u sklopu drugog izvještaja o mehanici izrade 

Urbanističkog plana Grada Zavidovići koji će biti izrađen i dostavljen Gradskom vijeću 

Zavidovići na razmatranje na sjednici koja će biti održana u julu 2026. godine u skladu sa 

Programom rada Gradskog vijeća Zavidovići za 2026. godinu. 

 

S poštovanjem 
 

 

   Dostavljeno:                                                                                GRADONAČELNICA                                                                                                             

 

1. Naslovu,                                                                        mr. iur. Erna Merdić Smailhodžić  

2. U  spis.   

 

 
Akt pripremio: ___________________  

                           (Nermin Čahtarević)  

